
	Тариачин эр нэг удаа байшингийнхаа булангаас бүдүүн модон саваа авч:

	— Трина минь. Би хол явлаа. Хоёр гурав хоноод ирнэ. Мал авах наймаачин ирээд гурван үнээг маань авах гэж магадгүй. Худалдаж болно. Харин тэгэхдээ хоёр зуун төгрөгөөс доошгүй үнээр өгөөрэй. Мэдэв үү гэж гэнэ.

	— Бурхны авралаар явж үз! Би яг ёсоор болгоно гэж авгай нь хариулжээ.

	Нөхөр нь:

	— Чи дуугүй бай! Багадаа тархиараа татуулсаар байгаад балай болчихсон юм шиг хачин амьтан шүү. Чи бүү тэнэглэ! Хамаг нурууг чинь ямар ч будаггүйгээр ганцхан энэ модоор л хөх болгоод өгнө гэж мэдээрэй. Жилжингээ арилахааргүй гувруу гүйлгээд өгнө шүү! гэсээр замдаа гарчээ.

	Маргааш өглөө нь тэднийд худалдаачин ирж гэнэ. Тариачны эхнэр олон таван юм ярьсангүй. Худалдаачин үхрийг үзэж үнийг нь мэдээд:

	— Харьцуулаад бодоход авч болох л үнэ байна гэжээ.

	Тэгээд тэр үнээнүүдийг хашаанаас гаргаад хөөгөөд явахыг завдаж гэнэ. Тариачны эхнэр ханцуйнаас нь чангаан:

	— Та эхлээд хоёр зуун төгрөгөө өгөхгүй бол би таныг тавихгүй гэжээ.

	Худалдаачин хариуд нь,

	— Тэр тэгэлгүй яах вэ. Харамсалтай нь мөнгөний даалингаа бүсэндээ хавчуулахаа мартчихаж. Та тэгэхдээ бүү санаа зов. Би хоёр үнээг чинь авсандаа аваад нөгөөг нь барьцаанд үлдээчихье гэж гэнэ.

	Энэ үг гэрийн эзэгтэйд жигтэйхэн их таалагдан худалдаачинд хоёр үхрээ өгөөд явуулчихжээ. «Намайг ийм ухаантай наймаа хийсэнд Ганс гарцаагүй баярлана» гэж дотроо боджээ.

	Тариачин хэлсэн ёсоороо гурав хоногийн дараа буцаж ирэнгүүт үхрээ худалдсан уу? гэж асууж гэнэ.

	Эхнэр нь:

	— Хонгор Ганс минь худалдалгүй яах вэ?! Чиний хэлсэн ёсоор хоёр зуун төгрөгөөр өгчихсөн. Тийм үнэ хүрэхгүй байсан ч худалдаачин олон таван үггүй авсан гэж хариулжээ.

	Тариачин:

	— Мөнгө хаана байна вэ? гэхэд

	— Мөнгө надад байхгүй. Худалдаачин мөнгөө яг мартчихсан байсан. Удахгүй авчирч өгнө. Тун сайн барьцаа үлдээсэн шүү гэж эхнэр нь өгүүлжээ.

	— Ямар барьцаа? гэж асуухад

	— Нэг үнээг маань үлдээгээд явсан. Мөнгөө авчирч өгөхдөө авна гэсэн. Би их ухаалаг юм хийсэн. Тэжээл бага орно гээд хамгийн багыг нь үлдээсэн гэжээ.

	Нөхөр нь уурлаж амласан ёсоороо авгайгаа хөх эрээн болтол зодохыг завдаж гэнэ. Тэгснээ гэнэт саваагаа хаяад:

	— Чам шиг тэнэг мал газар дэлхий дээр байсангүй. Гэвч би чамайг өрөвдөж байна. Их зам дээр гараад гурав хоног хүлээе. Чамаас тэнэг хүн олдож магад. Олдвол чамайг өршөөе. Эс олдвол чи олон таван үггүй шагнал авах болно доо гэжээ.

	Тэгээд тариачин зам дээр гарч чулуун дээр суугаад хүлээж эхэлж гэнэ. Нэг харсан чинь ачаатай тэрэг явж байжээ. Сүрэл ачсан байж гэнэ. Эзэн авгай нь сүрэл дээрээ суугаагүй, тэрэгнийхээ хажууд яваагүй хэр нь ээ урьд нь бас хөтлөөгүй харин дээр нь зогсчихсон байжээ. Тариачин: «Энэ л миний хайж байгаа хүн мөн шиг байна» гэж бодоод босон харайж урдуур хойгуур нь ухаан дутуу хүн шиг гүйж гарчээ.

	Авгай:

	— Юу хэрэгтэй вэ? Хаанахын хэн гэгч вэ? Би таныг анх удаа л харж байна гэж гэнэ.

	Тариачин:

	— Тэнгэрээс буугаад ирлээ. Дахиад яаж гарахаа мэдэхгүй байна. Та намайг, тийш нь аваачаад өгч чадахгүй юу гэжээ.

	Авгай:

	— Чадахгүй. Би зам мэдэхгүй. Та үнэхээр л тэнгэрээс бууж ирсэн юм бол тэнд миний нөхөр ямаршуу аж төрж байгааг хэлж чадах уу? Тэр маань тэнд очсоор гурван жил боллоо. Та түүнийг харсан ч байж магадгүй гэсэн юмсанжээ.

	— Би түүнийг харсан. Тариачин бүхэнд тэнд таатай биш шүү дээ. Тэр чинь хонь хариулж байгаа. Уул өөд авирч, гүн ой руу шургаж ороод хойноос нь гүйх гэж их л зовж байгаа даа. Гэгээн Петр тийш нь хэнийг ч оруулдаггүй гэж үлгэрт гардгийг та мэднэ шүү дээ. Тэгээд үйлчин оёдолчин байхгүй, цаадахыг чинь хувцас хуучирч урагдаад дуусаж байгаа даа гэж тариачин өгүүлжээ.      

	Авгай:

	— Яаж тэгж болох вэ? Түүний гоёлын дээл одоо болтол хувцасны шүүгээнд өлгөөстэй байгаа. Бушуухан очоод аваад ирье. Өмсөг хөөрхий. Та тус болоод аваад явж үз гэж дуу алджээ.

	— Тэр болохгүй хэрэг. Тэнгэрт хувцас авч гарч болохгүй. Тэртээ тэргүй тэнгэрийн хаалган дээр хураагаад авчихна гэж тариачин хариулж гэнэ.

	— Би өчигдөр шилмэл улаан буудайгаа худалдаад овоо мөнгөтэй болсон юмсан. Түүнийгээ нөхөртөө өгмөөр байна. Та түрийвчээ халаасандаа хийчихвэл хэн ч харахгүй шүү дээ гэж авгай гуйж гэнэ.

	— Одоо яая гэх вэ. Тус болохоос доо гэж тариачныг хэлэхэд:

	— Та эндээ сууж байгаарай. Би гэртээ очиж түрийвчтэй мөнгөө аваад бушуухан буцаад ирье. Би сүрлэн дээрээ суухгүй харин тэргэн дээрээ зогсож байгаа юм. Тэгэхээр хөнгөн шүү дээ гэж авгай өгүүлжээ.

	Тэгээд л шарнуудаа тууж гарчээ. Тариачин: «Жаахан мангардуу амьтан юм даа. Үнэхээр мөнгө авчирвал эхнэрийн минь аз болж зодуулахгүй нь» гэж бодож гэнэ. Нөгөө авгай удсан ч үгүй гүйж ирээд түрийвчтэй мөнгөө тариачны халаасанд өөрөө шургуулжээ. Тэгээд тариачныг тус хүргэсэнд өчнөөн төчнөөн баярлан талархаж гэнэ.

	Авгай гэртээ буцаад ирсэн чинь хүү нь дөнгөж тариан талбайгаас ирээд байжээ. Ямар санаандгүй тохиолдол болсон тухай хүүдээ өгүүлээд:

	— Хөөрхий муу нөхөртөө бага ч болов юм дамжуулах учрал бүрдсэнд их баярлаж байна. Тэнгэрт бас юм хэрэгтэй байдаг гэж хэн мэдэх вэ дээ?! гэж хэлжээ.

	Хүү нь их гайхаж:

	— Ээж минь. Тэнгэрээс өдөр бүр хүн бууж ирэхгүй шүү дээ. Би бас явъя. Тэр хүнийг чинь олж магадгүй. Тэнгэрт юу болж байгааг надад ярьж өгөг. Ажил ч олдож болох юм гэж гэнэ.

	Тэгээд морио эмээллээд хар хурдаараа давхижээ. Тариачин модны ёроолд суугаад мөнгөө тоолж байхад нь хүү хүрээд ирж гэнэ.

	Хүү:

	— Тэнгэрээс бууж ирсэн хүнийг та хараагүй биз гэж хашхирахад тариачин:

	— Харсан шүү. Тэр чинь тэнгэртээ буцна гээд уул руу өгсөөд явчихсан. Энэ замаар ойрхон. Та хурдан явбал гүйцэж ч магадгүй гэж хариулжээ.

	Хүү:

	— Би өнөөдөр тариа цайруулаад энэ замд давхисаар зөндөө их ядарчихлаа. Та тэр хүнийг таньдаг хойно миний мориор давхиж очоод буцаад ирээч гэж гуйхгүй юу гэж хүүг өгүүлэхэд тариачин «За мөн дөө. Бас л дутуу ухаантай амьтны нэг юм» гэж боджээ. Тэгээд:

	— Танд тус болоход юу нь муу байх вэ? гэж хэлээд морийг нь унаад давхичихжээ.

	Хүү харанхуй шөнө болтол суусан боловч тариачин буцаж ирсэнгүй.

	«Тэнгэрээс буусан хүн их яараад буцаж ирсэнгүй. Тариачин морийг маань аавд өгөөрэй гээд түүнд өгчихсөн байх» гэж хүү эцэст нь боджээ.

	Хүү гэртээ эргэж ирээд ээждээ болсон бүх явдлыг ярьж «аавыгаа тэнгэр дээр явган явуулахгүй гээд морио өгчихлөө» гэж өгүүлж гэнэ.

	Ээж нь:

	— Чи зөв юм хийж дээ. Нас чинь залуу, хөл чинь чанга хойно чи явган явахад яах вэ гэж өгүүлжээ.

	Тариачин гэртээ эргэж ирээд морь барьцаанд үлдээсэн үхэртэй хамт уячхаад авгай дээрээ очиж:

	— Трина. Аз чинь болж дээ. Би чамаас мангар хоёр хүн оллоо. Энэ хэрэг ингээд өнгөрвөл чамайг өршөөе гэжээ.

	Тэгээд өвөг эцгийн түшлэгтэй сандал дээр суугаад гаансаа нэрж:

	— Яая гэх вэ? Хонжоотой л наймаа боллоо. Хоёр туранхай үнээгээ хур таргатай морь, тэгээд дээрээс нь түрийвч дүүрэн мөнгө авчихлаа. Тэнэг явдал үнэхээр л орлого оруулдаг сан бол мангаруудыг би дуртайяа хүндэтгэх байсандаа гэж өгүүлж гэнэ.

	Тариачин ийнхүү боджээ. Харин чамд бол энгийн улс л илүү хүндтэй биз дээ.

